
ТУРКИЙ ИМПЕРИЯЛАР МАДАНИЯТИНИНГ ФАЛСАФИЙ ТАБИАТИ

Ўз ўтмишининг нақадар буюклигини англаган фуқаро 
аждодлари руҳи олдида қарздор, келгуси авлод олдида 

ғоят масъулиятли эканлигини тушунади.
Н.Жўраев

 DOI 10.26739/2181-0788-2020-4-3

АННОТАЦИЯ
Мазкур мақолада туркий империялар давлатчилиги, бошқарувчилик анъаналари, турли 

халқлар маданиятини бирлаштирган ва ривожлантирган қадриятларига оид тарихий маълу-
мотлар тадқиқ этилади. Туркий халқлар тарихида “таназзул” ва “юксалиш”нинг диалектик 
зиддиятларини қиёсан ўрганиш асносида уларнинг сиёсий ташкилотчилиги ва давлатчилиги 
тараққиётига ҳисса қўшган, шунингдек, путур етказган зиддиятли омилларнинг ижтимоий-
маданий жиҳатлари таҳлил этилади. Шунингдек, тарихий жараёнларга ҳамоҳанг равишда дав-
латчилик сиёсатини бойитишга, миллий маърифатни ривожлантиришга, янги давр сиёсий тар-
тиботларини вужудга келтиришга оид ижтимоий-сиёсий қарашлар таҳлиллари келтирилади.

Калит сўзлар: давлатчилик, бошқарув, империя, маданият, қадрият, ижтимоий онг, ци-
вилизация, сиёсат, кўчманчилик, миллий хусусият.

ФИЛОСОФСКАЯ ПРИРОДА КУЛЬТУРЫ  ТЮРКСКИХ ИМПЕРИЙ

АННОТАЦИЯ
В данной статье исследуются исторические данные о государственности тюркских им-

перий, традициях, ценностях, объединяющих и развивающих культуры кочевқх народов. 
Делается сравнительный анализ диалектических противоречие «упадка» и «подъем» в 
истории тюркских народов, анализируется факторы, способствовавшие развитию их по-
литической организации и государственности, а также их социокультурные аспекты. Па-
раллельно с историческими процессами дается социально-политический анализ и реко-
мендации по обогащению государственной политики, развитию просвещения, созданию 
новой эры политического строя.

Ключевые слова: государственность, управление, империя, культура, ценности, обще-
ственное сознание, цивилизация, политика, кочевничество.

PHILOSOPHICAL NATURE CULTURE TURKISH EMPIRE

ANNOTATION
This article examines the historical data on the statehood of the Turkic empires, management 

traditions, values   that unite and develop the cultures of different peoples. A comparative analysis 
of dialectical contradictions as “decline” and “rise” in the history of the Turkic peoples are made; 
the factors that contributed to the development of their political organization and statehood, as well 
as their socio-cultural aspects are analyzed. In parallel with the historical processes, a socio-po-
litical analysis and recommendations are given for enriching state policy, developing education, 
creating a new era of the political system.

Key words. Statehood, government, empire, culture, values, public consciousness, civilization, 
politics, nomadism.

КИРИШ ВА ДОЛЗАРБЛИГИ.
Қадимий туркий халқлар она табиатнинг ҳадсиз кенгликлари каби виқорли, аёзли 

даштларининг изғирин, лекин, эркин ва суронли учқур шамолларидек ўткир, муаззам ва 
беғубор осмондек тиниқ ва кўркам, аммо, бешафқат дарё тўфонларидек жасоратли, коинот 
қудрати билан хамоҳанг руҳий салоҳиятни намоён қилган. Табиат билан уйғунлашиб кет-
ган бундайин ворисийлик анъаналари инсоният тарихида янги тамаддунларга асос солган, 
юксак фалсафий тафаккур ва кашфиётлар билан дунё афгор оммасини ҳайратга солган. 
Туркий халқлар империяси ҳукмронлик қилган ҳудудлар тахминан бир хил жуғрофий кен-
гликларда ва уйғун қадриятларга суянган давлатчилик маданиятини шакллантирган. Улар 
хоҳ Хунлар бўладими, хоҳ Ҳоқонликлар, хоҳ Қорахонийлар ёки Мамлуклар, Салжуқийлар, 
Усмонийлар, Мўғуллар бўладими Тинч океанидан Ғарбий Европа ҳудудларигача қамраб 
олган ҳудудлардаги империялар деярли бир хил сиёсий бошқарув анъаналарига эга 
бўлганлар. Бу анъаналар суронли табиатнинг ажралмас таркиби сифатида шиддатли, мар-
донавор, мақсадли ва зафарли тўфон каби муросасиз кенгликларга ёйилиб борган. Бундай 
руҳий қудрат парвозга интилаётган бургут мисол, ўзанидан тошиб оқаётган селдай им-
периявий ҳудудларнинг кенгайишига олиб келган. Шунинг учун ҳам туркий империялар 
ҳукмронлиги улкан ва бепаён суронли даштлар табиатини ифода этган. 

Туркшунос Р.Рахманалиев туркий халқлар давлатчилигининг қадимий қадриятларини 
ўзида мужассамлаштирган, бошқарув идораси анъаналарига амал қилган, турли халқлар 
маданиятини бирлаштирган ва ривожлантирган, деб таърифлайди. Улар тарихий жараён-
ларга ҳамоҳанг ҳаёт мазмунини бойитишга, илм-маърифатни юксалтиришга, ўзаро ихти-
лоф ва талотўплардан фарқли ўлароқ янги давр сиёсий тартиботларини вужудга келтириш-
га эришган [1, C.3] халқ, дея юксак баҳо беради. Шу тариқа туркий халқлар ўз тарихида 
энг ёрқин «кўчманчи империялар», деб номланган изни – йирик сиёсий тузилмаларини 
қолдирдилар. Уларнинг тезда пайдо бўлишини, Евроосиёнинг Ғарбий ва Шарқий дав-
латларини титратиб, жаҳон сиёсий кучларига айланишини ва сўнгра саноатгача бўлган 
даврдаги сиёсий майдондан бир хил даражада тезда йўқ бўлиб кетиши сабабларини 
қандай изоҳлаш мумкин? Ҳолбуки, орадан шунча асрлар ўтса-да, улкан ва забардаст 
империяларга асос солган ва дунё халқларини бошқарган туркий халқлар маданиятининг 

моҳиятини қандай қадриятлар ташкил қилган, ижтимоий-сиёсий барқарор давлатчилик 
ривожи қандай анъаналар асосига қурилган, ҳокимият ворисийлигини, империянинг пай-
до бўлиш сабаблари ва омиллари қандай вужудга келган, деган саволлар ҳануз долзарб 
бўлиб қолмоқда. 

МЕТОДЛАР ВА ЎРГАНИЛИШ ДАРАЖАСИ.
Мақолада туркий империялар тарихи, давлатчилик асослари, бошқарувчилик анъанала-

ри, турли халқлар маданиятини бирлаштирган ва ривожлантирган қадриятларига оид та-
рихий маълумотларни тарихий ва социологик методлар – тизимли таҳлил, қиёсий-тарихий, 
тузилмавий, функционал ёндашув, қиёсий-мантиқийлик, таҳлилий, кетма-кетлик, холислик, 
объективлик тамойиллари асосида ўрганилган. Тадқиқот объектини тадқиқ этиш жараё-
нида қатор назарий тадқиқотлар ва етакчи олимларнинг (Туленова Г., Эргашев Ш.), ҳамда 
хорижлик соҳа мутахассисларининг (Хазанов М., Феоктистов Г., Савицкий П., Оловинцов 
А., Пигров С., Грачёв Н., Садри Максуди, Мурад Аджи, Кононов А.) фундаментал манба-
ларидан фойдаланилган.

ТАДҚИҚОТ НАТИЖАЛАРИ.
Турк дунёси ўзининг қадимий тарихи давомида жаҳон тамаддуни ва ривожига улкан таъ-

сир кўрсатган забардаст маданиятни яратишга эришади. Унинг таъсири ва ўзаро боғлиқлиги 
Турк олами жуғрофий жиҳатдан Евроосиё марказида Ғарб билан Шарқни боғловчи кўприк 
вазифасини бажарган. Қадимги туркларда ҳокимиятни ташкил қилишнинг устувор шак-
ли ҳарбий демократияга асосланган давлат бўлиб, дастлаб мил.авв. I минг йилликнинг 
ўрталарида пайдо бўлган. Қадимги турклар бутун Евроосиё бўйлаб ўндан зиёд шундай 
империялар, оригинал давлатлар ташкил қилди, ҳудуд яхлитлиги ва ўзига хос ижтимоий-
иқтисодий тизим асосида тинч ва осойишта яшаш истагида бўлган кўплаб халқларни 
бирлаштирди. Вужудга келган номадизм маданиятиянинг ўзига хос жиҳати шунда эдики, 
турклар Евроосиё кенгликларида барча этносларни бирлаштириб, синергетик бутунликни 
ҳосил қилувчи ғояни яратадилар. Евроосиё минтақасида турк этноси бошчилигида инте-
грацион жараёнларнинг бундай амалга оширилиши қадимги турклар цивилизациясининг 
кенг ҳудудларга тарқалишига олиб келади [2, Б.304].

Туркий халқлар маданий руҳияти асосида жасорат, мардлик, олижаноблик, садоқат, 
маҳорат каби эзгу фазилатлар билан танилади. Бу фазилатлар қабилаларни бирлаштирувчи 
ижтимоий-сиёсий куч сифатида яхлит давлатчиликни вужудга келтиришга хизмат қилади. 
“Турк” сўзининг луғавий маъноси ҳам “кучли, қудратли, тўғри, ишончли, мустаҳкам” ту-
шунчаларни беради [3, C.46]. Бундай тимсол заиф, иродасиз, боз устига ғирром, риёкор 
бўлса, ўз қабиласи билан мавжуд бирликни (давлатни) тарк этишган. Ҳиёнат исноди бутун 
уруғ-аймоғигача таъсир кўрсатган. Аксарият муаррихларнинг асарларида таъкидланишича 
туркий халқлар учун қасос, ёлғон мунофиқлик, икки юзламачилик, тухмат, товламачилик, 
дўстларга ва атроф халқларга нисбатан калондимоғлик каби ғаразли одатлар ёт бўлган. 
Туркий қариялар ўзларининг донолиги ва сўзлаш қобилияти билан машҳур бўлиб, ав-
лоддан-авлодга ўтиб келган; турк қизлари гўзаллик, иноят ва ақл билан порлашар, тур-
кий йигитлар эса энг зўр жангчилар эди. Барча турклар ўзларининг озодлиги, шарафи ва 
қадр-қимматини ҳамма нарсадан устун қўйганлар. Улар сиёсий табиатининг асосида ана 
шундай букилмас, ўзгармас, айнимас, эгилмас эътиқод иродалари ётган. Бундан ташқари 
улар учун ҳарбий маҳорат ва сиёсий ташкилотчилик муҳим аҳамият касб қилган. Абжил 
ва қобилиятли етакчилар ўз қабиласига четдан даромад келтирган ва шу билан унинг ях-
литлигини сақлашга хизмат қилган.

Турклар дунёда биринчилардан бўлиб темирни қуйиш, ишлатиш борасидаги кашфиёти 
билан оламга ҳукмдор бўлиш сирларини эгаллайдилар. Бугун биз учун оддий бўлмиш эгар-
жабдуқнинг ихтироси отни жиловлаш имкониятини беради, енгилмас чавондозларни тар-
биялайди. Бу даврда ҳеч ким отни жиловлаб дунёни кезган эмас. От туркларнинг ҳудудини 
кенгайтиришга хизмат қилди. Айнан от билан туркий халқлар тараққиётга қараб боради. 
Арава эса қор-ёмғирдан сақловчи ўтов, узоқ манзилларга етакловчи ҳаракатдаги уй во-
ситаси сифатида ўз даврининг энг катта ихтироси ҳисобланган. Қазилмалардан топилган 
камон ва ҳарбий кейимлар ўз сифатига кўра ҳеч бир халқда бўлмаганлигини кўрсатади. 
Шундай сифатлар билан Хитойнинг улкан қўшинларини бир ҳамлада парчалашга эриша-
дилар. IV асрга келиб хитойликлар туркларнинг кейимини кейишга одатланадилар ҳамда 
отда юришни ўрганадилар. Турклар бу ғайриоддий кучни ва маҳоратни Тангри берган 

деб биладилар. Ерни пўлат омочлар билан ҳайдаш ҳам биринчи бўлиб туркийлар томони-
дан ўзлаштирилган. Ҳосилни улар ўроқлар билан ўришган. Нонни тандирларда думалоқ 
қилиб, қуёш рамзи шаклида пиширишган. Ғишт ва ёғочдан уй қуриш борасида ҳам улар 
янги ихтироларни барпо қилади [4. C.64].

Қадимги туркий халқларда империя асосини Римнинг ҳарбий ҳукмдорлигидан фарқли 
улароқ Кенгаш – олий ҳокимият ташкил қилган. Кенгаш хонни сайлаш билан унга ижро 
ҳокимияти ваколатини берган. Олий ҳокимият Кенгаш тасарруфида сақланиб қолган. 
Ҳокимиятнинг кўпчилик томонидан шакллантирилиши, муносиб номзодларнинг сайлани-
ши, айни пайтда, кучлар нисбати ва мувозанатини таъминлаш империя маданиятининг си-
ёсий бошқарув асосини ташкил қилган. Қабилаларни шу тариқа ихтиёрий бирлашмасига 
эришган туркий халқлар катта ҳудудларга эгалик қилиш имкониятларига эга бўлган. Тур-
кий хонлар ҳокимият табиатига биноан ҳукмдор бўлган бўлса-да, сиёсий мақомига кўра 
мутлақ монарх бўлмаганлар. Давлат идорасини фуқаролар йиғини ташкил этган. Иккинчи 
омил, хоннинг ҳаракатларини нисбатан чекловчи ва ҳокимиятни суиистеъмол қилишдан 
сақловчи амал – бу бекларнинг кучли таъсири ҳисобланган. Ҳар бир давлат масаласи бо-
расида хон беклар билан маслаҳатлашуви лозим бўлган. Қурултой фақат шундагина якдил 
қарор қабул қилиш имкониятига эга бўлган. Ва ниҳоят учинчи омил, хон фаолиятини 
йўналтирувчи ва чекловчи омил анъанавий қонунлардир. Хоннинг бу қонунлар доираси-
дан чиқиб иш тутишга ҳадди сиғмаган ва уларга амал қилишга мажбур бўлган [5. Б.217].

Туркий империянинг вужудга келиши ва унинг мавжудлиги фуқаролари томонидан муай-
ян бир ягона дунёқарашга, умумий маънавий бирликка, мухтасар қилиб айтганда, империя-
вий онг ва тафаккури билан ифодаланди. Бу тушунча халқнинг ўз ўрни ва мавқеини англа-
ши, қадриятларига сўяниши, ягона маслак ва ғояга интилиш маданияти шаклланганлигида 
намоён бўлади. Империявий онг тарихан миллий руҳиятнинг чуқур қатламларида вужудга 
келади, тарихий вазият ва шароитлар таъсирида ўйғониш ва қайта тикланиш хусусиятига 
эга бўлади. Империявий онг вақт-макон жараёнида ниҳоятда ўзгарувчан ва ўз моҳиятига 
кўра зиддиятли ҳодиса. Ҳолбуки, империя вақти келиб таназзулга юз тутган бўлса-да, 
империявий туйғулар ижтимоий онг хотирасидан ўчмайди. Худди табиат унсурлари каби 
онгда хотира ирсияти мавжуд. Муайян сиёсий вазиятнинг юзага келиши билан у тикла-
нади, империявий ғояни вужудга келтиради. Онг азалдан қуллик ва муътийлик муҳитида 
шаклланган бўлса, у қанча парвозга интилмасин юксак кўтарила олмайди. Шу тариқа ин-
сон онгги ва ирсияти даражаси унинг ижтимоий мавқеини белгилайди, қадриятлар орқали 
ўчмас ворисийлик маданиятига айланади. Ижтимоий онг эҳтиёжи – маънавий бирлик кенг 
ҳудудларда тарқоқ бўлган бошқарувнинг сиёсий интеграциясини вужудга келтиради. Шу 
тариқа империянинг мафкуравий сиёсати барча ҳукмрон ҳудудларда унинг нуфузини таъ-
минлашга қаратилган. У диний масала бўладими, урф-одат ва анъаналарга содиқлик маса-
ласими, кенгаш қарорларими, асосан, империяни бирлаштирувчи қадриятлар дин, қонун, 
анъаналар билан амалий мажбуриятга айлантирилган [6]. Бу маданият инъикослари биз-
нинг ихтиёримиздан ташқари онг ости хотираларимизда сақланиб келади. Инсон онги шу 
хотиралар баъзасида янги турмуш тарзини яратади. Шунинг учун бугунги кунда ҳеч нарса 
йўқки, у ўтмиш меросига суянмаса. Ҳар қандай ҳодиса ўтмишнинг натижасидир. 

Қозоқ шоири Шакарим Қудабердиевнинг (1858–1931 йй.) ёзишича: “Турк қабилалари 
араб ва форс халқлари каби ягона миллат бўлмаган. Қабилалар бирлашиб душманга 
қарши боришган, енгсалар ўлжаларни тақсим қилган, енгилсалар уларнинг қўшинларида 
лашкарларга айланиб, янги ерларни забт этишга борганлар. Шундай қилиб қабиладан 
қабилаларга ўтиб, номлари ҳам турлича аталиб қолган. Натижада Евроосиёнинг барча 
ҳудудларида Манжуриядан тортиб то Дунайгача турк қабилаларини учратиш мумкин. 
Турк қабилалари келиб чиқиш этногенезиси умумий жамоавийлик илдизларига боғланган. 
Улар қариндошлик ришталарига эга бўлганликлари учун иттифоқо бирлашувлари ҳам 
ниҳоятда тез кечган [7. C.49]”. Чунки, туркий халқларнинг 92 уруғлардан ташкил топ-
ганлиги улкан маданий қатламларнинг яхлит ва бақувват илдизларидан далолат беради. 
Бири-бирига қондош элатларнинг турмуш тарзи, яқин урф-одат ва анъаналари, ижтимо-
ий, сиёсий ва иқтисодий ҳаётининг уйғунлиги (синтези) ва, айни пайтда, ўзига хослиги 
ягона организм сифатида қудратли халқни вужудга келтирган. Уларнинг муайян тарихий 
шароитлар тақозоси асосида бирлашуви доимо улкан империявий давлатларнинг пайдо 
бўлишига олиб келган. Инчунин, Евроосиё ҳудудларида вужудга келган туркий империя-

ларнинг тадрижи ўрганилганда муайян таназзулдан сўнг иттифоқо бирлашишлари билан 
яна қайтиб юксалишларнинг гувоҳи бўламиз.

Туркий халқлар маданиятининг ёрқин ва энг йирик ютуқларидан бири бу уларнинг иж-
тимоий уюшқоқлиги, давлат ташкил этиш маҳоратидир. Қадимий халқ азалдан қатъий 
ташкил этилган маълум жамият тизими тартибида яшаганки, ҳар қандай талотўпларда 
ҳам ўз яшовчанлигини сақлаб келган. Улар мустаҳкам оила тартиботларига, уруғ-қабила 
қоидаларига, жамоавий иттифоқ ва унинг бирлашмалари аҳдларига суянган. Шунинг учун 
давлатлар ташкил топган, таназзулга юз тутган, лекин, мавжуд қадриятлар мустаҳкам 
қолаверган. Улар эса яна қайтадан тез фурсатда янги давлатчиликни яратиш учун замин 
бўлиб хизмат қилган. Мисол учун Хунлар давлатидан тортиб, то Турк хоқонлиги, ундан 
кейин Салжуқийлар, Қорахонийлар, Сомонийлар даврида империялар бир неча бор қайта 
тикланади ва бу қадриятлар Амир Темур салтанатининг пойдеворини мустаҳкамлашга 
хизмат қилди.

Тарихий манбаларда туркий империялар сиёсатида ўзга халқларнинг диний, миллий, 
этник маданий қадриятларига путур етказмаслик маданияти эътироф этилади. Улар, тур-
ли маданиятлар уйғунлиги асосида ўз сиёсий қудратини ошириб боришга алоҳида эъти-
бор қаратишган. Бу, ўз навбатида, империянинг олий ва илоҳий мақсадлари анча юксак 
ғоялардан ташкил топганлигидан далолат беради. Якка худони тан олиш, унинг иродаси-
га бўйсуниш, хоннинг ердаги вазифаси каби фалсафий муаммолар империя сиёсатининг 
табиатини ташкил қилган. Унинг ташқи ва ички сиёсати диний айирмачилик ва миллий 
ихтилофлардан ҳоли бўлган. Бу ўз навбатида кўплаб халқларда биргаликда яшаш мада-
ниятини шакллантиришга хизмат қилган [8]. Бинобарин, туркий империялар сиёсатининг 
ўзига хос хусусиятлари бу диний-маданий ғояларни ҳокимият сиёсатининг таркибига ай-
лантирилишида ётади. Бу барча империя типларига мансуб ёндашувдир. Лекин, туркий 
империялар сиёсий табиатида зўравонлик, тазйиқ асосида у ёки бу эътиқодга мажбуран 
киритиш уларга хос бўлмаган. Туркий халқлар империяси кўп миллатли бўлганлиги учун 
асосан диний бағрикенлик сиёсатини олиб борган. Бошқарувнинг бағрикенглик хусуси-
яти катта ҳудуд аҳолисини тутиб туриш, барқарор ижтимоий-сиёсий вазият жиловини 
бошқариш борасида амалий ва самарали натижаларни берган. Босиб олинган ҳудудларда 
руҳонийлар ҳаётига нафақат даҳл қилмаган, балки уларни солиқлардан озод қилганлар. 
Олтин Ўрда пойтахти Саройда хон ҳимоясидаги проваслав черкови ташкил этилган. Айни 
пайтда, бошқа диний конфессия вакилларига нисбатан ҳам шундай тартиблар ўрнатилган. 
Рус олими П.Н.Савицкий турк маданиятининг русларга кўрсатган таъсири масаласида анча 
илмий-объектив маълумотларни келтиради. Масалан, у шундай дейди: “татар” бўлмаганда 
Россия бўлмасди. Татарлар босқини натижасида вайрон қилинган ва қисқартирилган деб 
тахмин қилинган Таталаргача бўлган Киев Русининг маданий ривожланишини юксал-
тиришдан кўра стереотипли ва, айни пайтда, нотўғри нарса йўқ. Россиянинг татарларга 
таслим бўлганлиги ожизлик, уни “ҳалокатли воқеа” деб ҳисоблаш мантиқсиз бўлади; Та-
таларгача бўлган Россияда беқарорлик элементи, деградацияга мойил эди, бу эса чет ел 
бўйинтуруғидан бошқа ҳеч нарсага олиб келмаслиги турган гап эди... 

Россиянинг катта бахт-саодати шундаки, ички парчаланиш сабабли у қулаб тушиши 
керак бўлган пайтда у татарларга борди. Татарлар “ҳар хил худоларни” қабул қиладиган 
ва “ҳар қандай маданиятларга” тоқат қиладиган “нейтрал” маданий муҳити Россия-
нинг миллий руҳи тозалигини сақлаб қолди. Татарлар Россиянинг руҳий мавжудлиги-
ни ўзгартирмадилар; аммо бу даврда давлатларнинг яратувчиси, ҳарбий жиҳатдан уюш-
ган куч сифатида ажралиб турадиган сифатлари билан улар, шубҳасиз, Россияга таъсир 
кўрсатдилар. Бундан ташқари, П.Н.Савицкийнинг сўзларига кўра: “Бирон бир мисол 
орқали ёки ҳукмга қон пайванд қилиш орқали улар Россияга ўзини ҳарбий жиҳатдан 
уюштириш, давлат мажбурий марказини яратиш ва барқарорликка эришиш имкониятини 
беришди; улар унга қудратли “қўшин” бўлиш сифатини беришди. Бошқа сўзлар билан 
айтганда, татарлар Россияни покладилар ва муқаддасладилар. Ўзларининг наъмуналари 
билан унга куч маҳоратини сингдирдилар. Россия Буюк Хонларнинг меросхўри, Чингизий 
ва Темур ишининг давомчиси, Осиёни бирлаштирувчидир [9]”, деб жуда чуқур фалсафий 
хулосалар беради. Ҳолбуки, Россияда мўғуллар ҳукмронлиги даврида хоннинг иродасини 
олий қонун, деб биладиган авлодлар вояга етади. Хоннинг хизматида бўлган руслар бе-
ихтиёр мўғул империяси анъаналарини ўзларига сингдириб борадилар, давлатчиликнинг 

туркий моделини ўзларига татбиқ этадилар. Тахт ворисийлиги, девон ишларини юритиш, 
бошқарув, қўшин сақлаш масалалари мўғуллардан ўзлаштирилади. Буларнинг барчаси 
кейинчалик Рус давлатининг тикланишини ва ривожланишини белгилашда муҳим аҳамият 
касб этади [10. C.34].

Туркларнинг ярим дунёни забт этишлари тасодиф эмас, улар кўчманчилик даражасидан 
анча юқори бўлган армия ва бошқарув тизимини яратадиларки, эришган ғалабалари уларга 
муносиб, деб баҳо беради Л.Н.Гумилёв. Буюк чўлнинг кўчманчи халқлари тарихи ва мада-
нияти Греция ва Византия маданиятининг таъсирисиз ўзининг чуқур қадимий илдизлари 
негизида мустақил ривожланади. Аксинча, греклар ва римликлар туркийлардан кўп нар-
саларни ўзлаштирган. У Евроосиё назариясида буюк чўл халқининг “ёввойи”, “ваҳший” 
ва “қолоқ”лиги тўғрисидаги қараш олдиндан бичиб тўқилганлигини фош қилади. Афсу-
ски, Ғарб фани учун турк олами – бу кучманчилар ваҳшийлар, ёввойилар, вайронкор-
лар олами, “Ёввойи кучманчилар”, деган қарашлар рус фани учун ҳам характерли. Фанда 
вужудга келган шу каби иллатлар таассуфли ҳолат. Аслида руснинг ирсиятини чуқурроқ 
сўриштирсак, унда туркни кўрасиз [7], дейди олим.

Туркий халқлар тарихида “таназзул” ва “юксалиш”нинг диалектик зиддиятлари қиёсан 
ўрганилганда устувор ва боғловчи ўзан маданий қадриятлар бўлганлигига шубҳа йўқ. 
Қабила-уруғлар маданиятининг ранг-баранглиги империявий сиёсатни бойитишга, тако-
миллаштиришга, адолатли ва изчил қарорлар қабул қилишга, давлат бошқарувининг юксак 
наъмуналарини татбиқ этишга хизмат қилган. Шу сабабдан иерархик ворисийликка суян-
ган империялар узоқ ва мустаҳкам бўлиб, ҳукмронлик даври юз йилларга чўзилади, баъзан 
ундан ҳам ошади. Империя шу тариқа, ўз маданиятини ривожлантиришдан манфаатдор 
бўлган. Юқорида тасдиқлаганимиздек, империяларнинг сиёсий инқироз ва таназзул даври 
интиҳоси вужудга келганда ҳам чуқур тарихий илдизларга эга бўлган маданиятнинг тор-
тишиш қонунияти унинг мавқеини сақлаб келган [11]. Шу маънода, тарихий илдизларга 
эга бўлган империя маълум шароитлар тақозаси билан қайта тикланиш имкониятига эга.

Империя бўм-бўш жойда вужудга келадиган ҳодиса эмас ёхуд босқинчиликнинг ҳам 
ҳосиласи эмас. Империянинг вужудга келиши халқнинг маданий даражаси билан пайдо 
бўладиган ижтимоий ҳодиса. Айни пайтда, империя маданияти ўз моҳиятига кўра ниҳоятда 
нозик ва мўртдир, у ижтимоий сиёсий, ҳуқуқий, ахлоқий шаклларнинг ташкилий бирлиги-
сиз мавжуд ҳам бўла олмайди. Империя ўзининг шафқатсиз ва маҳобатли иродаси билан 
бир томондан ижодий эркинликка ва янги ғояларнинг вужудга келишига макон яратади. 
Масаланинг аҳамиятли жиҳати ҳам шундаки, империя аслида халқ тафаккури мадания-
тининг маҳсули. У ўзининг фалсафий табиатига мувофиқ шу қоидаларга амал қилмаса, 
муқаррар таназзулга юз тутади.

Туркий халқлар империяси тарихини ўрганиш асносида уларнинг сиёсий ташкилоти ва 
давлатчилиги шаклига путур етказган омиллар ижтимоий-маданий тараққиёт ривожи тала-
бларининг ўзгаришларида кўриш мумкин. Ҳамма нарса Ўрта асрларнинг охири ва янги за-
мон бошланиши билан ўзгарди. “Европа мўъжизаси” – замонавий технологик цивилизаци-
яга ўтишнинг бошланиши, аста-секин Осиёдаги мамлакатларга таъсир ўтказа бошлади ва 
кўчманчилар тўрғунликда қолиб кетишди. Катта географик кашфиётлар ва навигациядаги 
ютуқлар трансконтинентал қуруқлик савдоси аҳамиятини ва унда воситачилар сифатида 
кўчманчиларнинг ролини кескин пасайтирди. Евроосиёда елканли қайиқлар карвонларни 
мағлубиятга учратдилар. Марказлашган империялар – Россия, Туркия ва Хитой – улкан 
доимий ва замонавий қўшинларни яратдилар. Улар таборо аниқроқ ва узоқроқ ўт отар 
қуролларни кўпайтиришади. Бундай қўшинларга қарши тартибсиз кўчманчи отлиқлар, ка-
мон ва найзалар қурол ва замбаракка нисбатан ўйинчоқ эди. Бунинг оқибатида кўчманчилар 
сиёсий мустақиллигини йўқотдилар ва ўзларига боғлиқ бўлмаган янги вазиятга мосла-
шишга мажбур бўлдилар. Мустамлакачилар ва миллий ҳукуматлар ташқи дунё таъсири-
нинг кучайиши кўчманчи туркий халқлар учун жуда кўп салбий оқибатларга олиб келди. 
Бу улар эгаллаб олган ҳудудларнинг ҳажмини қисқартирди, анъанавий кўчиш йўлларини 
бузди, ҳаётни қўллаб-қувватлашга бўлган эҳтиёжни – иқтисодиётларини издан чиқаради. 
Уларнинг ижтимоий тузилиши, мафкураси ва сиёсий маданияти йўқолиш хавфи остида 
қолади. Буларнинг барчаси, дунёнинг бошқа жойларида бўлгани каби Евроосиё даштла-
рида ҳам анъанавий кўчманчилик фаолиятини тўхтатишга олиб келди [12. C.39]. 

ХУЛОСА.
Инсоният тарихида халқнинг турмуш-тарзи шакл-шамойилига табиий-ҳудудий мадани-

ятларнинг ўзгаришлар ҳам катта таъсир кўрсатганлиги маълум. Цивилизацион даражада 
қўриқлик инсонларнинг йирик уюшмалари, халқлар, давлатлар, империялар бўйсунадиган 
ўтроқлик, консерватизм, қатъий юридик меъёрларда намоён бўлади. Қуруқликнинг 
қаттиқлиги халқларнинг маданий ҳаётига ҳам жиддий таъсир кўрсатади, жумладан, иж-
тимоий анъаналарнинг барқарорлиги ва ахлоқий қоидаларнинг мустаҳкамлиги ана шу 
хусусият остида шаклланади. Қуруқликда, яъни асосан ўтроқ ҳаёт кечирувчи халқларга 
индувидуализм, ишбилармонлик руҳи ёт бўлиб, уларда жамоавийлик руҳияти ва иерар-
хиянинг мавжудлиги хосдир. Вужудга келган мулкчиликнинг янги шакли талабларига ва 
ижтимоий муносабатларнинг мураккаблашуви натижасида эҳтиёжларни қондира оладиган 
қадриятларни такомиллаштира олмайди. Натижада барча ижтимоий соҳаларни турғунлик 
қамраб бораверади. Денгиз атрофида яшаган халқлар эса бунга тескари қоидаларга асослан-
ган цивилизация бўлиб, у динамик, ҳаракатчан ва техник ривожланишлар тарафдоридир. 
Унинг устувор йўналишлари кўчманчилик (асосан денгизда сузиш назарда тутилмоқда), 
савдо, индивидуал ишбилармонлик руҳидан иборат. Шахс жамоанинг ҳаракатчан ваки-
ли бўлганлиги туфайли олий қадрият ҳисобланади. Бунда маънавий ва ҳуқуқий меъёрлар 
бир-бири билан аралашиб, нисбий ва ҳаракатчан бўлиб қолади. Цивилизациянинг бу тури 
тез ривожланади, ташқи маданий хусусиятларини осон ўзгартиради, лекин ички ўзлигини 
ўзгартирмасдан сақлайди [13. Б.14]. Инчунин, ўзлигини ўзгартиришга мойил бўлган тур-
кий халқлар жамият ривожидан ортда қолиб ёлланма лашкарларга айланиб боради.

Бир пайтлар кўчманчилик турмуш-тарзи – бу туркий маданиятни ривожлантирувчи ди-
намизм омили бўлиб ҳисобланган. Кўчманчилик аслида халқларнинг турмуш тарзи сифа-
тида ўзгарувчан динамик ҳаракатни, ҳар қандай шароит ва муҳитга мослашувчан, яшов-
чан, изланувчан каби инсон ирода қобилиятларини ифода қилган. Бу ҳаракат янгиланиш, 
покланиш, яралиш ва, ўз навбатида, янги олам кашфиётларига олиб келган туркий мада-
ниятнинг тантанаси эди. Ўз даврида табиат ва ижтимоий муносабатларга ҳамоҳанг бўлган 
руҳий маданият бир пайтлар халқнинг ривожига хизмат қилган бўлса-да, лекин, миллий-
тарихий ўзгаришлар эркин руҳиятни турли эврилишларга дучор қилди. Бу эврилишлар 
зурурот (Ибн Холдун) қонуниятларидан ортда қолиш оқибатида вужудга келган ижтимоий 
танглик ўз тақдири устидан ҳукмронлик қилишдан кўра, кўпроқ тобелик кўникмаларини 
ҳосил қилишга олиб келди. Табиат ларзалари, ижтимоий силсилалар олдида итоаткор-
лик руҳи ундан ғолиб чиққанларни шарафлашга ундайди. Маддоҳлик ҳам, риёкорлик 
ҳам, ҳиёнат ҳам ана шу эврилишлар оқибатида вужудга келади. Шахсни улуғлаш, кучни 
улуғлаш шу руҳий тобелик инъикосига айланади. Шу сабабли бугунги авлодлар Турон 
давлати асосчиси Алп Эр Тўнга, Шоҳ Қоратун ва хон Баламир ҳақида ҳеч нарса билиш-
майди. Қадимги туркий туркийлар ичида энг улуғи, халқнинг фахри – Аттила ҳақида ҳам 
ҳақиқатлар ҳали тўлиқ айтилмаган [14. Б.305]. Ҳолбуки, Амир Темур бобомиз ана шу 
улуғ туркий халқлар империяси анъанасини тарих қаъридан тиклай олган охирги дашт 
ҳукмдори бўлиб қолади. 

